
Ichachan 54

1.  Zo ge ngun orte Yesusiyo eli de Tumon hinong na ede hin
katang? 
-Ede hin ke or desha de Tumono angge zo deshi na uwangoy.

2.  Yesusi se ke ach zo milikiti konang soy na milikiti dongo
a katang?
-Ga milikiti de Yonasi.

3.  Milikiti de Yonasi a katang?
-Yene ke Yonasi i keng de k’ajojun teek ungo sizi bal o
pacho,
-Yesusi mu miroge koy keng de boyowun teek na i ungo sizi
bal o pach.
-Yene ke Yonasi kun keng ge de k’ajojun liyoko,
-Yesusi mu miroge kun keng ge de boyowun liyok.

4.  Mende eli de Tumon yepongo zeri Tuma ke nen?
-Zeri Tuma ke budit.

5.  Yesusi sene geskin de zuk te Ayhudi k’en geskin de zuk te
Nenewe tuntok niye?
-Zuk te Nenewe mante de Tumon muuk gayong kiyene muy
shik eli de Tumon orte Yonasi na haynida geskin dege boy.
-Zuk te Ayhudi gay mante de Tumon muuk kiyene muy shik
eli de Tumon orte Yesusi na hayni geskin dege na hinong
ch’olo.

-Ungojo de wonguno kon, Yesusi ddul kese murdino teek na
i niye?

Gezeri Matewosi 3:1-2

1-Yongo ch’uwa Yesusi yem kese zuk te Ayhudi
murdinene.  Mende sit wuruyo kon i yongo.

2-Zo ge hin ke tagi Yesusiyo al yongo na tep na sene: 
“Gal ya na ungojo de wonguno o ibaysi men diyay, gomoy.” 
Siyene.

-Iyere sabo zo ge ingkar zuk te Ayhudiyo mar ichachan de
Yohanisi de t’obine sheshek.

-Meta mu zo ge ingkar zuk te Ayhudiyo mar ichachan de
Yesusi sheshek.

-Zo ge ingkar zuk te Ayhudiyo tep Yesusi ch’olo kiyang?

-Ga bboydiya ede mar Yesusi sheshek na lich goro ge tagiye
nen na niso.

-Ede tep Yesusi sheshek bboydiya hin ke k’at’isiyo.
-Yesusi penu dege o doyongi, ede hin ke k’at’isiy.

-Kichi ga diya:

-Zo ge ingkar zuk te Ayhudiyo ddale penu dege ge meri eli
ge de Tumon tuntok.

-Ede ddale penu dege eli ge de Tumon tuntok kiyang?

-Ga bboydiya ede tasi ke irarga Tuma shektin dege na Tuma
ddaga ede shesheki.

-Penu konang de ede ddale eli ge de Tumon tuntoko ga diya:
-Ungojo de wonguno mende ila’aso ka ibaysiga.

-Penu dongo ke penu de Tumon iyong.
-Penu dongo ga penu de zo ddale eli ge de Tumon tuntoko.

-Zo ge ingkar zuk te Ayhudiyo tasi ke ibaysi men kon ungojo
de wonguno aga desha na Tuma hingangi.

-Yesusi ddoy penu de Tumon muuk.

-Kiyene muy penu de zowon de zo ddale eli ge de Tumon
tuntoko, Yesusi hinong na tamaraboy.

-Yesusi bboydiya sene nen aga Tuma Woch’o de i ke Mende
Ibaysine, zo ge ingkar zuk te Ayhudiyo mar nen sheshek.

-Yesusi bboydiya sene zo muuk deshiga geskino, zo ge
ingkar zuk te Ayhudiyo mar nen sheshek.

-Yesusi bboydiya sene zo ge ingkar zuk te Ayhudiyo elega o
zo tugi ramango, ede mar Yesusi sheshek.

-Zo ge meri bboydiya ddoy Yesusiyo, zo ge ingkar zuk te
Ayhudiyo k’emi Yesusi sheshek.

-Yesusi ddoy penu de zowon ko ddoy Tuma na ibaysi site
men dongo?

Gezeri Matewosi 3:3-5

3-Yesusi elese mende sit wuruyo na sene:  “I kok na
tey ya zoy kabarey.”

4-Yesusi ch’uwa enget ede na sene:  “Ungoche
wonguno, gedeshi shektini bbusho ko?  Gedeshi geskini
bbusho?  Bbush gibaysi shuno ko bbush ginis shuno?”  Ede
ye’eseng na al kuchu kuchu.

5-Yesusi moy keng ge zo gongo ddul na wanesese na
moy zo ge al yongo gaso gaso na imardi shureno na elese
mende sit wuruyo na sene:  “Chanchi sitenu ki dach.”  Me
chanchi sit dacho, sitene bayaboy.

-Yesusi shurese zo ge ingkar zuk te Ayhudiyo.

-Yesusi shurese zo kiyang?

-Yesusi shurese zo bboydiya ede inde tara dege ke
ddaddalida ejugo na mar ichachan de Tumono.

-Ba ge de Gibs’i teek, Tuma hin ke ibaysi zuk te Israeli
Gibs’i ge liyoki.

-Kiyene muy bizingite geso Feroni hinong na Feroni indi tara
dene ke ddaddali na tamara eli de Tumon boy.

-Feroni indi tara dene ke ddaddali na orte Feroni Tuma deshi
katang?

-Tuma koye Feroni o zuk te gene muuk ddok.

-Zo ge indi tara gege ke ddaddalida nyebba ge de eli de
Tumono, Tuma miroge koye ede muuk ddok.

-Zo ge eli de Tumon hinongo, Tuma miroge koye ede muuk
ddok.

-Mende k’en orte Tumon tuntoko anen?
-Unto.

-Yesusi ibaysi mende sit wuruyo mat’ana.

-Mende ayay uwang.
-Yesusi ga Tuma na uwa a muuk.

-Yesusi ibaysi mende sit wuruyo niye?
-Ibaysi eli ge dene so.

-Ke lele Yesusi k’ek a muuk eli ge dene so.
-Yesusi ga Tuma na uwa a muuk.

-Yesusi ibaysi mende sit wuruyo na i niye?

Gezeri Matewosi 3:6

6-Yongo ch’uwa zuk te Ferisawi hay liyok na chudure
o zuk te Herodosiyo na am komsiyo na lich goro de nis
Yesusiyo.

-Zuk te Ferisawi o zuk te Herodosi hay liyok na lich goro ne
nis Yesusi.

-Zuk te Herodosi anena?

-Zo gongo ddoy bizingit Herodosi so na bizingite ayay
hinong.

-Bizingitiya zo zeri ke Herodosiyo ga woche bizingit
Herodosi de sabunyi de ilanga kingi hin ke nis Yesusi
balgede ane ga wocho.

-Zo ge ingkar zuk te Ayhudiyo hin ke nis Yesusiy.

-Kiyene muy Yesusi re’inseng na ichachan zo na ibaysi zo
ch’olo.

Gezeri Matewosi 3:8

8-Angge Yesusi deshiyo muuk zo ge meri shik na
ddoy nen.  Zo gongo ddoy Yesusiyo ngun Yuda ge o
Yersalemi ge o Edomiyasi ge ba ge de i Yordanosi ge
bondong o Sidoni ge o T’irosi ge darmano.

-Zo ge meri ge remes ba ge de ayayo ngun orte Yesusi.

-Ede hin ke shik eli de Tumon na Yesusi ibaysi ila’ajana
gegey.

Gezeri Matewosi 3:9-10

9-Bboyde zo mer na egegine, Yesusi elese dditka gene
na kishashaitka gonggul na kutidiyesega yongo jiyak.

10-Bboydiya Yesusi ibaysi zo ge mero ilaijo dege, ge
ayayo ila’aso ngun ortene na hin ke dari re deney na egegine
yecha sabak giri giri.

-Yesusi ichachan zo tumu ge de zo zeri ke Galila darmano.

-Zo bboydiya mero, Yesusi elese dditka gene na kutidiyesega
gonggul ortene jiyak.

-Zo egegine na Yesusi ddul gonggulok teek na ichachan zo.

-Mende ayay de yene o Yesusi konang mu unto.
-Yesusi k’en a muuk tuntok.

-Zo ge yep Yesusiyo, a dari nen guruwo bas shawu.

-Yesusi ibaysi ila’ajana ge zowon muuk.

-Mende ayay de yene o Yesusi konang mu unto.

-Yesusi ga Tuma Woch’o na zo ge ingkar zuk te Ayhudiyo
gayong ch’olo.

-Kiyene muy Yesusi ga Tuma Woch’o na nyerata gay
sheshek.

Gezeri Matewosi 3:11

11-Nyerata ge al zoy teeko ch’olo or Yesusiyo, hak rey
ba yongo sap te Yesusi bbuwo na kut maddak na sene:  “Inyu
ay woche Tumon.”

-Ke lele sabo nyerata ane ke gesida katongo, ede ddoy Yesusi
so.

-Yesusi ga Tuma Woch’o na nyerata o k’olowa o k’aluwa
muuk gaydo.

-Yesusi ga Tuma na nyerata gay sheshek kiyene muy zo
eleseng kiyang?

-Nyerata zo eleseng bboydiya hin ke al ke komorta ge zowun
ch’oloy.

-Tuma koy ke komorute zowun na nyerata hinong.

-Nyerata yene ke bizingite geso yel komachene na oyse
gensa gene bak na hinongo.

Gezeri Matewosi 3:12

12-Yesusi yong ach nyerata gongo penu na sene:  “Ay
aneni?  Zo ke tagesega.”

-Yesusi hin ke nyerata al kuchu kuchuy.
-Zo shik eli de Tumon orte nyeratun na Yesusi hinong.

-Nyebba ge de Mende Ibaysine, nyerata mit’isi budin na
Yesusi hinong.

-Yesusi hin ke zo shik eli de Tumon ortene soy.

-Yesusi hin ke zo shik eli de Tumon orte zo ge ddoy Tuma
soy.

-Yongo tolo Yesusi bir dditka gene ge al ke tomon o
ramango.

Gezeri Matewosi 3:13-19

13-Yesusi uruk eley tuntoko, zeri zo ge nen hino.  Ede
gongo hatuwa ortene.

14-Yesusi bir zo tomon o ramang ke dditka gene na ay
ale o nen na kichachanitka zo penu de sheo Tumono na,

15-Ach ede komorsete push nyerata ge al zoy teeko
liyoko.

16-Zo gongo al ke tomon o ramango Yesusi biro ga
giya:  Simoni de Yesusi erese rongi ke Pet’rosiyo.

17-Yayk’obi woche Zabediyosi o gotine dene
Yohanisi de Yesusi iresiye rongi ge Bowanagersiyo. 
Bowanagersi hene ga weya ge tuma toshiye.

18-Indiriyasi o Filiposi o Bartelomi o Matewosi o
Tomasi o Yayk’obi de i ke woch’o de Elpiyosi o Tadiwosi o
Simoni de Kananiyo,

19-O Yihuda de Ask’orotawiyo tolo imak Yesusi na
ach mereko.

-Zo ge meri ddoy Jesusi.
-Zoy ge ddoy neno teek, Yesusi bir zo tomon o ramang.

-Yesusi bir zo tomon o ramang kiyang?
-Ga bboydiya Yesusi hin ke ichachan zo gongo shesheko.

-Zo gongo miroge ichachan zo bbute Yesusiyo na uwa.
-Zo gongo miroge ibaysi zo bbute Yesusiyo na uwa.

-Zo gongo miroge is nyerata zoy liyok bbute Yesusiyo na
uwa.

-Orte zo ge Yesusi biro ichachan de buytini unto.

-Zo ge Yesusi biro ga zo ge pideli sheshek gayongo
-Zo ge Yesusi biro ga zo ge tomok mu unto.
-Zo ge Yesusi biro ga maluwa.

-Men kon de Yesusi biro zo zeri ke Yihuda.

-Yihuda se ke yepga Yesusi.
-Kiyene muy tara ge dene teek nen Yesusi yepong.

-Yihuda yep Yesusi tuo ge so.
-Yihuda yep Yesusi achuo so.

-Yihuda Yesusi yepong na dditka ge ayay ge al ke tomon o
konango gayong.

-Yihuda Yesusi yepong na Yesusi so gaydo.
-Yesusi gay ke miroge Yihuda imak neni.

-Iach konang ga diya:

-Men kon bbok polong na hin ke rosh tomokeney.

-Nen isan tomokene polongo teek na erse boyo polongak
tuntok na mende ayay gayong.

-Zo or tomoke al polongo teek na uwado ko?

-Zo or teek na uwang.

-Iache ayay ga diya:

-Men kon shik penu konang na shure sheshek.

-Kiyene muy men dongo ch’ik guru.

-Men dongo ch’ik tuo ge so.

-Kiyene muy tara ge dene teek, nen shure sheshek.

-Zo or keng dene teek na uwado ko?
-Zo or keng dene teek na uwang.

-Iach ddulagongdo ko?

-Zo rosh tara dege sap te zow ge ayay na uwado.
-Zo rosh yebben dege sap te zow ge ayay na uwado.

-Kiyene muy zo rosh tara dege sap te Tumon na uwang.

-Tuma gay tasi degey konang konang muuk.

-Tuma gay tara degey konang konang muuk.

-Sabo zo tasi konang mu ane katasitongo, Tuma gay tasi dege
muuk sheshek.

